
Crítica // 13proPostas // 13

Outra vez Le Carré
La canción de los misioneros ·  John 
Le Carré  ·  Areté - Plaza & Janés 
Editores, 2006  ·  432 páx.  ·  22,90 
euros

B
runo Salvador –alias 
Salvo–, fillo dun 
misioneiro católico 
irlandés e dunha aldeá 

congolesa, gaña a vida como 
intérprete no Reino Unido. 
O seu amplo e profundo 
coñecemento de francés, 
inglés, suahili e unha serie 
de linguas faladas nunha 
extensa zona do convulso 
Congo oriental convérteno nun 
especialista cuxa presenza se 
reclama en congresos sobre 
asuntos do Terceiro Mundo e 
levarao a unha reunión secreta 
nunha illa do norte na que 
varios personaxes intentan 
decidir o futuro do Congo 
e das súas riquezas baixo a 
hipócrita coartada, por parte 
dos occidentais, de procurar o 
mellor para o país. A excesiva 
implicación de Salvo no asunto 
cambiaralle por completo a 
vida, pois decidirase pola súa 
metade africana.

A novela, narrada en primeira 
persoa polo protagonista, 
pretende ser unha longa 
carta dirixida a Noah, o fillo 
de Hannah, enfermeira que 
coñece e da que se namora 
nun dos seus traballos. En 
efecto, a conciencia política 
dela espertará a dun Salvo 
até entón acomodado nunha 
existencia sen grandes 
sobresaltos e na que conseguira 
dar preeminencia á súa metade 
branca.

Unha gran parte da obra, se 
cadra demasiada, está dedicada 
a esa reunión da que non se 
nos aforran detalles que inciden 
na dobre moral dos occidentais, 
tópicos culpables da situación 
que aflixe a África; mesmo 
asistimos a unha escena de 

tortura que persegue convencer 
un asistente escéptico e que 
non achega á acción máis ca 
un toque de crueldade (case) 
gratuíta.

Esta é a segunda novela que 
Le Carré dedica a África despois 
de El jardinero fiel e a primeira 
protagonizada por un mestizo, 
un non branco, personaxe que, 
segundo o autor, lle daba a 

oportunidade de reflexionar 
con ironía sobre os problemas 
de integración dos mesmos na 
cultura occidental. De fondo, 
nas dúas, as omnipotentes 
empresas multinacionais que 
actúan sen escrúpulos ante a 
indiferenza duns cidadáns cada 
vez máis afastados da política 
e a conivencia duns políticos 
cada vez máis ávidos de poder.

Os seguidores fieis de 
John Le Carré non se sentirán 
defraudados con esta 
novela, pois contén todos 
os ingredientes que levan 
caracterizando a súa obra 
desde o comezo: acción, trama 
ben armada, certas doses de 
intriga, estilo fluído, ironía... Os 
demais quizais experimenten 
certo cansazo ante a lonxitude 
da reunión xa citada e algúns 
tópicos que, precisamente por 
sabidos, chegan a aburrir.

// Uxía Casal

Unha noite de voda
On Chesil Beach · Ian Mc Ewan·  
Jonathan Cape, 2007  ·  176 páx.  ·  12,90 
libras

S
egundo o celebrado poema 
de Philip Larkin, Annus 
Mirabilis, a liberación 
sexual comezou no Reino 

Unido en 1963, impulsada por 
dous fitos: por fin se podía ler 
Lady Chatterley’s Lover, de D.H. 
Lawrence, e a publicación do 
primeiro álbum dos Beatles. Na 
véspera desta nova era sitúa Ian 
McEwan a desventura da parella 
protagonista da súa última novela, 
On Chesil Beach. Esta praia, famosa 
pola súa lingua de seixos, é o 
escenario elixido por unha parella 
de noivos de Oxford para pasar 
a súa primeira noite de casados. 
Florence, violinista, e Edward, 
historiador, ambos os dous con 22 
anos e virxes, cean nun pequeno 
hotel e pensan pasear á luz da lúa 
pola praia, botella de champaña 
na man. Entrambas accións, a 
consumación do matrimonio. Un 
momento no que se mesturan 
temores e desexos, ademais 
dunha ausencia de coñecementos 
que mal casa coas expectativas 
que xera o acto culminante. Os 
noivos son produto e vítimas á 
vez dese tempo, chamémoslle, 

de preliberación: Florence treme 
con só pensar no contacto físico 
íntimo, mentres que Edward 
alimenta as fantasías virís da 
posesión.

McEwan fai pendurar ese intre 
no que se concentran arelas e 
temores coma unha espada sobre 
a cabeza dos noivos, cabezas 

que non deixan de pensar no que 
teñen por diante e que afrontan 
como se dun destino ineludible 
se tratase. O escritor recrea con 
mestría cada pequeno detalle, 
dende o menú ata o vestido da 
noiva, espremendo cada acción 
e –máis importante aínda– cada 
pensamento non compartido, ata 
a súa derradeira consecuencia 
do desenlace. A novela tamén 
intercala pasaxes do pasado que 

nos fornecen dunha perspectiva 
máis ampla dos protagonistas e as 
súas aspiracións, condicionadas 
polas súas familias: unha 
fría e dominante nai no caso 
de Florence, unha que sofre 
de demencia, no de Edward. 
Asistimos aos ensaios do conxunto 
da violinista, os paseos polo rural 
da eterna Inglaterra, as biografías 
de persoeiros que soña escribir o 
historiador, e como chocan Chuck 
Berry e Mozart, o símbolo evidente 
da colisión de dous mundos, dúas 
personalidades, que baterán con 
forza nesa noite de voda.

Ademais de servirlle de 
recreación dun tempo e de posible 
desafogo xeracional (o autor naceu 
en 1948), McEwan reflexiona sobre 
como a teimosía e o silencio 
poden quebrar un futuro. É esta 
parte, a que finaliza o libro, a 
que transmite a sensación dun 
peche apresurado, tendo en conta 
ademais a minuciosa análise 
sentimental e social que arma 
o libro. É o que impide que On 
Chesil Beach acade a perfección da 
novela curta que tanto ben lle fixo 
a Amsterdam e deixe o lector coa 
sensación de que queda a medias 
na historia.

// Xesús Fraga

Galicia sofre 

o cambio 

